«ӨЗIН-ӨЗI ТАНУ» ПӘНІ БОЙЫНША ПРАКТИКАЛЫҚ САБАҚТАРДЫҢ ӘЗІРЛЕМЕСІ

Жоғары оқу орны    әл-Фараби атындағы ҚазҰУ                 Мерзiмі   
Тақырып Қиянат жасамау – тұлғаның үйлесімді дамуының нәтижесі
Құндылық     қиянат жасамау       Қасиеттер  қайырымдылық, бауырмалдық, кешірімшілдік    

Оқытушы Ертарғынқызы Д.   Курс (топ)         Студенттер саны 
	Сабақтың мақсаты: студенттерге қиянат жасамау ұғымын түсіндіру және мәнін ашу. 
Сабақтың міндеттері:

Білімдік: студенттерге қиянат жасамау ұғымын  түсіндіру арқылы қайырымдылық, бауырмалдық, кешірімшілдік туралы түсінік беру.
Дамытушылық: студенттерге қиянат жасамаудың маңызын ұғындыра отырып қайырымдылық, бауырмалдық, кешірімшілдік қасиеттеріне баулу.
Тәрбиелік: студенттерді қайырымдылық, бауырмалдық, кешірімділікке тәрбиелеу.
	Ресурстар:(интерактивті тақта, ноутбук, диктафон)

	Сабақ барысы:
1. Ұйымдастыру кезеңi. Тыныштық сәтi. Нұрға бөлену.

Ыңғайланып отырыңыздар, денелеріңізді түзу ұстаңыздар. Аяқ-қолыңызды айқастырмаңыз. Қолыңызды тізеңізге немесе үстелге қоюға болады. Көздеріңізді жұмуларыңызды өтінемін. 

Елестетіп көріңіз: Күн нұры сіздің төбеңізден өтіп, кеудеңізге қарай бойлап барады. Кеудеңіздің орта тұсында гүл түйнегі орналасқан. Гүлдің түйнегі нұрдан баяу ашылып келеді. Балғын және таза әсем гүл сіздің әр ойыңызды, әр сезіміңізді, эмоцияңыз бен тілек-қалауыңызды  шайып, жүрегіңіздің қауызын ашты.  

Нұр сәулесі сіздің бойыңызға ақырын тарай бастағанын елестетіңіз. Ол біртіндеп күшейе түсуде. Оймен осы нұрды қолдарыңызға түсіріңіз. Сіздің  қолдарыңыз нұрға бөленіп, сәуле шашуда. Қолымыз тек жақсы, ізгі істер істейді және баршаға көмектеседі. Нұр аяқтарыңызға тарады. Аяқтарыңыз  нұр сәулесін шашуда. Олар сізді тек жақсылық жасау үшін жақсы жерлерге апарады. Олар нұр мен махаббат құралына айналды. 

Одан әрі нұр сіздің аузыңызға, тіліңізге тарады. Тіліңіз тек шындықты және жақсы, ізгі сөздер ғана айтады. Нұрды құлақтарыңызға бағыттаңыз, құлақтарыңыз тек жақсы сөз бен әсем әуенді ғана естиді. Нұр көздерімізге де жетті, көзіміз  тек жақсыға қарап, бәрінен жақсылықты ғана көреді. Сіздің басыңыз түгелдей нұрға бөленіп, басыңызға тек ізгі, сәулелі ой келеді.  

Нұр бірте-бірте қарқын және шұғылана бастайды, сіздің денеңізден шығып, жан-жағыңызға сәуле шашады. Осы нұрды туысқандарыңызға, мұғалімдеріңізге, достарыңызға, таныстарыңызға бағыттаңыз. Нұрды уақытша  түсініспей, ренжісіп жүрген адамдарға да бағыттаңыз, олардың да жүрегі нұрға толсын. 

Осы нұр бүкіл әлемге: барлық адамдарға, жан-жануарларға, өсімдіктерге, барлық тірі жанға таралсын... Ғаламның барлық түпкір-түпкіріне нұр бағыттаңыз. Ойша айтыңыз: «Мен нұрлымын... Нұр менің ішімде... Мен Нұрмын». 

Осындай Нұр, Махаббат және Тыныштық күйінде  отыра тұрыңыз...  

Енді осы Нұрды жүрегіңізге орналастырыңыз. Нұрға толы бүкіл әлем  сіздің жүрегіңізде. Оны осындай әсем қалыпта сақтаңыз. 

Жаймен көзіңізді ашуға болады. Рахмет.   

	

	1. Үй тапсырмасын тексеру.
 «Менің өмірлік құндылықтарым» тақырыбына шығарманы тыңдау.

	Ескертулер

	2. Дәйексөз.
Күншіліксіз тату бол шын көңілмен

Қиянатшыл болмақты естен кеткіз

                                                   (Абай)
2-3 студент дауыстап оқиды.

Дәйексөздің мағынасын қалай түсінесіздер?

Студенттер жауабын тыңдаған соң, оқытушы қорытынды жасайды.
	

	3. Әңгiмелеу.
«Асқабақ дәні» ертегісі

Бір әйел үйінің табалдырығында балаларының киімін жамап отырады. Күтпеген жерден қарлығаштың ұясынан кішкентай балапан құлап қалады. Әйел балапанды көтеріп алақанына алып қараса, аяғын сындырып алыпты. Балапанға жаны ашыған әйел оның аяғын байлап, балапанды ақырындап ұясына қайта салып қояды. Бұған риза болған қарлығаш келесі көктемде жылы жақтан ұшып келген кезінде әйелдің алдына асқабақтың дәнін тастап кетеді. Ол дәнді алып бақшасына отырғызады, ал асқабақ әбден піскенде, ас әзірлемек болып асқабақты жарады. О, ғажап! Асқабақтың ортасынан лақ етіп, алтын теңгелер шашылып кетеді. Мұны қызғаншақ көршісі көріп қалады. Келесі көктемде қызғаншақ көршісі қарлығаштың ұясынан балапанды суырып алып, аяғын сындырып, қауырсынымен байлап, ұясына қайта салып қояды. Көктемде қарлығаш ұшып келгенде, оған да асқабақтың бір дәнін тастап кетеді. Қызғаншақ әйел асқабақ өсіріп, оны күзде жарады. Одан ештеңе шықпайды, қызғаншақ әйелдің сазайын тарттырыпты.
1. Оқиғадағы қай әйелдің әрекетін дұрыс әрекет деп ойлайсыз? Неліктен?

2. Екінші әйелдің бойынан қандай қасиеттерді байқадыңыз?

3. Қарлығаш не үшін екінші әйелдің тілегін орындамады?
4. Осыдан қандай қорытынды шығарасыздар?
	

	4. Шығармашылық жұмыс, топтық жұмыс.
Топты екі топқа бөлеміз:

1-топ: Қиянат жасамау ұғымына класстер құрастырыңыздар.
2-топ: Қиянат жасамаудың ережелерін жасаңыздар.

	

	5. Топпен ән айту.
«Өміріңе немқұрайлы қарама»

Сөзі:Серік Сейітман
Әні: Сәкен Дәрібаев
1. Тыңда, досым, мен айтайын от тілек,

Дүниеден кетті бай да, өтті бек.

Өміріңе немқұрайлы қарама

Дәулетіңмен тұрсаңдағы көк тіреп.

Әр күн сайын тек сен үшін атып таң,

Зерлі шапан киінсең де жақұттан.

Өміріңе немқұрайлы қарама

Шақша басың айналса да бақыттан.

Қайырмасы:

Бақ құсыңды қонған кезде бағала,

Қолда мәңгі тұрмайтын ол шағала.

Кенелсең де, досым, қанша шаттыққа,

Өміріңе немқұрайлы қарама.

Бақ құсыңды қонған кезде бағала,

Қолда мәңгі тұрмайтын ол шағала.

Қанша азап көрсең-дағы, бауырым,

Өміріңе немқұрайлы қарама.

   2.Тұсау салып, бастатқызбай көш дара,

Етсе-дағы дұшпан күлкі, дос таба.

Өміріңе немқұрайлы қарама,

Тағдыр желі қарсы алдыңнан соқса да.

Сын сағатта сақтау үшін өз басын

Сатып кетіп сеніп жүрген жолдасың.

Өміріңе немқұрайлы қарама

Айдын көлге айналса да көз жасың.

Қайырмасы:

Бақ құсыңды қонған кезде бағала,

Қолда мәңгі тұрмайтын ол шағала.

Кенелсең де, досым, қанша шаттыққа,

Өміріңе немқұрайлы қарама.

Бақ құсыңды қонған кезде бағала,

Қолда мәңгі тұрмайтын ол шағала.

Қанша азап көрсең-дағы, бауырым,

Өміріңе немқұрайлы қарама.


	

	6. Үй тапсырмасы.
 Қиянат жасамау туралы даналық сөздерді тауып, мазмұны мен мәніне талдау жасаңыз.

	

	7. Соңғы тыныштық сәтi. 

Бір минут тынышталамыз. Бүгінгі сабақта алған жақсы қасиеттерді жүрегімізде сақтаймыз.

	



